
   Сив хĕл шур юр пĕрчисене акать,

Хăй таврăннă тесе-ши пĕлтересшĕн.

Шурут — ман Çилçунат — таçта васкать,

Ман ĕмĕтри тĕнчесене çитесшĕн.



Хĕле вăл юратмасть, тăпăртатать,

Çурхи хитре кунпа хавасланасшăн,

Сив хĕл çине пăхса вăл хăртлатать,

Шур юр пĕрчисене те хăваласшăн.



Ăçтан пĕлет Шурут ман кăмăла,

Эп те çапла хĕле кăмăлламастăп.

Аслаттейсем çӳренĕ мăн çула

Тупса, Саркун çĕрне тухасшăн.



Саркун çĕршывĕнче ялан хĕвел,

Ман ывăннă чуна савса ыталĕ.

Мăн асатте мана валли тĕпел

Хатĕрлесе: «Килех!» — тесе, тен, калĕ.



Атя, Шурут, вăш çил пек вĕçтерер,

Сив хĕл пире хăваласа ан çиттĕр.

Саркун çинчен пурне те пĕлтерер,

Кам ывăннă, унта çитсе вăй илтĕр.

